
Útdráttur 

Einelti er þegar hópur síendurtekið útilokar eða níðist á einum eða fleiri aðilum. 

Gerendur eru lykilþáttur í því að einelti á sér stað og hafa fyrri rannsóknir skoðað 

áhrifaþætti útfrá umhverfi þeirra og fjölskylduaðstæðum. Í þessari rannsókn var 

áhersla á að skoða unglinga sem leggja í einelti á Íslandi en hingað til hafa gerendur 

lítið verið rannsakaðir hérlendis. Þá voru skoðuð áhrif hegðunar foreldra á það að 

unglingar leggja í einelti. Skoðað var hvort þeir sem vörðu minni tíma með foreldrum 

og fengu litla athygli og stuðning frá þeim væru líklegri til að leggja í einelti. Eins var 

skoðað hvort aukin drykkja á heimilinu hefði áhrif og þá hvort hefði meiri áhrif, 

drykkja móður eða föður. Niðurstöður studdu tilgátur rannsóknarinnar að mestu leiti 

og voru í samræmi við niðurstöður fyrri rannsókna. Þeir unglingar sem fengu minni 

athygli og stuðning og þeir sem vörðu minni tíma með foreldrum voru líklegri til að 

skýra frá því að hafa lagt í einelti. Þá hafði óhófleg drykkja móður aukin áhrif á það 

að unglingar skýrðu frá því að hafa lagt í einelti, en óhófleg drykkja föður hafði lítil 

áhrif.  

Lykilhugtök: einelti, gerendur, hegðun foreldra.  

 

Abstract 

Bullying is when one or more individuals are repeatedly excluded or harmed by a 

group. Bullies are the source of bullying and therefore it is important to study the 

cause for their actions. Former studies have focused on causes in their environment. 

This study focuses on Icelandic bullies and factors relating to their parents behavior. 

Results showed that adolescents who got little attention and support from their parents 

were more likely to have bullied. Adolescents who spent little time with their parents 

were more likely to have bullied. Results also showed that adolescents were more 

likely to have bullied if their mother drank excessively, however if their father drank 

excessively it had less effect. The results are consistent with previous research in 

other countries and five of the six hypothesis were confirmed.  

Keywords: bullying, bullies, parents behaviour. 

Hegðun foreldra sem áhrifaþáttur þess að unglingar leggja í einelti. 

Mikil vakning hefur verið undanfarin ár á því hversu algengt vandamál einelti er á 

meðal unglinga. Samkvæmt rannsókn William og Kennedy (2012) þá er allt að 

helmingi unglinga sem hefur annað hvort lagt í einelti eða hafa verið lagðir í einelti. 

Einelti er síendurtekin hegðun og á sér stað þegar að hópur einstaklinga útilokar einn 

eða fleiri úr hópnum og/eða beitir andlegu eða líkamlegu ofbeldi (Williams og 

Kennedy, 2012). Einelti getur haft víðtækar og langvarandi afleiðingar í för með sér 

fyrir þolendur þess eins og til dæmis löngun til sjálfskaða (það að skera eða meiða 

sjálfan sig), þunglyndi, lágt sjálfsálit, kvíði, einsemd og í verstu tilvikum tilraun til 

sjálfsvígs (Estévez, Murgui og Musitu, 2009; Hay og Meldrum, 2010). Þetta 

vandamál hefur víða verið rannsakað bæði útfrá þolendum og gerendum eineltis. 

Hérlendis hefur meiri áhersla verið lögð á að skoða einelti útfrá þeim afleiðingum sem 

það hefur fyrir þolendur en vöntun er á rannsóknum útfrá gerendum eineltis á Íslandi. 

Þessari rannsókn er ætlað að bæta það og snýr hún að því að skoða betur gerendur og 

áhrifaþætti þess að þeir leggi í einelti. Áherslan er á þau áhrif sem hegðun foreldra 

hefur á það að unglingar leggji í einelti.  

Hegðun gerenda 

Samkvæmt kenningu B.F. Skinner um virka skilyrðingu þá stjórnast hegðun af 

þeim afleiðingum sem henni fylgja (Cooper, Heron og Heward, 2007). Ef atferli hefur 

jákvæðar afleiðingar þá er líklegra að hegðun sé endurtekin en ef hegðun hefur 

neikvæðar afleiðingar þá minnka líkur á að hegðun sé endurtekin. Rannsókn Menesini 

o.fl. (2003) sýndi að einstaklingar sem leggja í einelti upplifa ekki sektarkennd fyrir 

að valda þolendum vanlíðan. Það að upplifa sektarkennd er neikvæð afleiðing 

hegðunar og ætti því sektarkenndin að draga úr að hegðunin sé endurtekin (Menesini 

og Camodeca, 2008). Þannig gæti það að upplifa ekki sektarkennd verið ástæða þess 

að einelti verður að síendurtekinni hegðun. Sá jákvæði styrkir sem viðheldur svo 

hegðuninni gæti þá mögulega verið aukin virðing frá vinunum (Jansen, Veenstra, 

Ormel, Verhulst og Rejneveld, 2011; Vaillancourt, Hymel og McDougall, 2003) en 

gerendur eineltis eru oftast vinamargir og sýna snemma með sér leiðtogahæfni (Perren 

og Alsaker, 2006). Einnig gæti ástæða þess að hegðunin viðhelst verið sú að gerendur 

hafa lélegt sjálfsálit (Mynard og Joseph, 1997; O'Moore, 2000) sem þeir reyna að 

auka með því að leggja í einelti (Rigby og Slee, 1992). Skiptar skoðanir eru þó um 

það hvort gerendur séu með lágt sjálfsálit því sumir fræðimenn vilja frekar meina að 

að gerendur hafi hátt sjálfsálit (Estévez, Murgui og Musitu, 2009; Pearce og 

Thompson, 1998; Slee, 1995) og leggji þá mögulega í einelti vegna þess að sjálfsáliti 

þeirra er þá ógnað (Baumeister, Smart og Boden, 1996). Einnig hefur þetta tvennt svo 

verið tengt saman á þann hátt að gerendur eru taldir vera með hátt félags- og 

tilfinningarlegt sjálfsálit en lágt sjálfsálit í tengslum við fjölskyldu og skóla (Estévez, 

Herrero, Martínez og Musitu, 2006).	
   

Áhrif foreldra 

Uppeldi, þar með talin hegðun foreldra, virðist vera áhrifamikill þáttur þess að 

unglingar leggja í einelti. Ef litið er til uppeldisþátta þá virðast tengsl unglinga við 

foreldra hafa áhrif, en því betri tengsl því minni líkur eru á að einstaklingur leggji í 

einelti (Nation, Vieno, Perkins og Santinello, 2007; Williams og Kennedy, 2012). Þá 

sýndi langtíma rannsókn Ball o.fl. (2008) að þeir sem leggja aðra í einelti fá oft litla 

athygli og alúð frá foreldrum sínum. Það að foreldrar verji tíma með unglingunum 

sínum og séu til staðar fyrir þá hefur jákvæð áhrif á tengsl þeirra (Álfgeir Logi 

Kristjánsson, Inga Dóra Sigfúsdóttir og Jón Sigfússon, 2006) og minnkar hættu á 

andfélagslegri hegðun (Mancini og Huebner, 2004). En það að foreldrar sýni 

unglingum sínum ekki áhuga og stuðning getur leitt af sér að þeir sýni meiri ýgi í garð 

jafnaldra sinna (Ball o.fl., 2008) og hegði sér á andfélagslegri hátt eins og með því að 

leggja í einelti (Mancini og Huebner, 2004). 

Samkvæmt kenningu Bandura um herminám þá fylgist fólk með og lærir af 

hæfari einstaklingum (Cooper o.fl., 2007). Þegar það hefur svo lært hegðunina þá 

endurtekur það hana. Unglingar fylgjast með og endurtaka jákvæða og neikvæða 

hegðun foreldra (Dogan, Conger, Kim og Masyn, 2007; Olweus, 1994). Mögulegt er 

að þeir unglingar sem leggja í einelti séu þá að endurtaka neikvæða hegðun foreldra. 

Rannsókn Mustanoja o.fl. (2011) sýndi til dæmis tengsl milli heimilisofbeldis og þess 

að unglingar leggji í einelti. Gerandi eineltisins er þá hugsanlega að endurtaka hegðun 

geranda heimilisofbeldisins. Þegar unglingar taka eftir neikvæðri hegðun foreldra eru 

þeir líklegri til að endurtaka hegðunina og mynda sér jákvætt viðhorf til hennar 

(Miller, Smith og Goldman, 1990). Óhófleg drykkja foreldra virðist til dæmis auka 

hættu á skaðlegum afleiðingum eins og að unglingar ofnoti áfengi og vímuefni 

(Stephenson, Henry og Robinson, 1996). Þá virðist óhófleg drykkja móður ýta undir 

að unglingar ofnoti áfengi og vímuefni en drykkja föður draga úr því (Macleod o.fl., 

2008). Þetta bendir til að óhófleg drykkja móður kunni að ýta frekar undir 

vandamálahegðun. Spennandi er að skoða betur þessi áhrif móður þá í tengslum við 

einelti. Samkvæmt Olweus (1994) eykur óhófleg áfengisdrykkja foreldra líkur á því 

að unglingar leggja í einelti og er því áhugavert að sjá hvort drykkja móður sé þar 

sterkari áhrifaþáttur en drykkja föðurs. 

Markmið þessarar rannsóknar er að skoða áhrif hegðunar foreldra á Íslandi á 

það að unglingar leggji í einelti. Óhófleg drykkja foreldra verður þá skoðuð sem 

áhrifaþáttur ásamt því að skoða hvort neikvæð tengsl séu á milli þess hve mikinn tíma 

og stuðning unglingar segjast fá frá foreldrum sínum og hve oft yfir 12 mánaða 

tímabil þeir segjast leggja í einelti. Tilgátur rannsóknarinnar eru: T1: Þeir unglingar 

sem verja minni tíma með foreldrum sínum skýra oftar frá því að hafa lagt í einelti. 

T2: Þeir unglingar sem fá minni athygli og stuðning frá foreldrum skýra oftar frá því 

að hafa lagt í einelti. T3: Með aukinni neyslu áfengis hjá móður skýra unglingar oftar 

frá því að hafa lagt í einelti. Aðrir þættir verða einnig skoðaðir til hliðsjónar og eru 

tilgáturnar þeirra þátta: T4: Því oftar sem unglingar skýra frá því að hafa orðið fyrir 

líkamlegu ofbeldi sl. 12 mánuði skýra þeir oftar frá því að hafa lagt í einelti. T5: Þeir 

unglingar sem njóta meiri virðingar frá jafningjum skýra þeir oftar frá því að hafa lagt 

í einelti. T6: Þeir unglingar sem líða betur með sjálfan sig skýra oftar frá því að hafa 

lagt í einelti. 

Aðferð 

Þátttakendur 

Gagnasöfnun fór fram í febrúarmánuði árið 2009 af Rannsóknir og greiningu. 

Rannsóknin var þýðisrannsókn en í því felst að rannsóknin er ekki byggð á  

hefðbundnu úrtaki heldur er reynt að ná til sem flestra í úrtaksrammanum innan 

þýðisins. Spurningalisti var lagður fyrir í öllum grunnskólum á Íslandi fyrir nemendur 

í 9.- og 10. bekk og var heildarsvarhlutfall 83,5%. Þá voru 3.615 þátttakenda sem 

voru í 9. bekk og 3.801 sem voru í 10. bekk en 98 þátttakendur gáfu ekki upp í hvaða 

bekk þeir væru. Þátttakendurnir voru þeir nemendur sem mættir voru í kennslustundir 

á þeim tíma sem spurningalistinn var lagður fyrir. Það voru samtals 7.514 nemendur 

sem tóku þátt, 3.633 strákar og 3.744 stelpur, en 137 þátttakendur gáfu ekki upp kyn 

sitt. Þátttakendur voru á aldrinum 14-16 ára. 

Mælitæki 

Mælitæki rannsóknarinnar var spurningalisti sem hannaður var af Rannsóknir 

og greiningu. Spurningalistinn hafði verið í vinnslu í nokkur ár í samstarfi við 

Menntamálaráðuneyti Íslands. Þetta var víðtækur spurningalisti sem snéri að öllu því 

helsta sem viðkemur ungu fólki svo sem hagi þeirra og lífshætti. Listinn innihélt 

samtals 96 spurningar þar af var unnnið með 24 breytur í þessari rannsókn.  

Áhersla þessarar rannsóknar var að skoða mögulega áhrifavalda fyrir að leggja 

í einelti og voru þá skoðaðir þættir eins og stuðningur og athygli foreldra, 

virðingarstaða innan jafningjahóps, líðan einstaklingsins, það að beita eða hafa verið 

beittur ofbeldi og drykkja foreldra. Fylgibreyta rannsóknarinnar voru tvær breytur 

sem annars vegar snéri að því að meiða einstakling og hins vegar snéri að því að stríða 

einstakling og voru þær sameinaðar í eina breytu svo að meiri stöðugleiki væri við 

tölfræðiúrvinnslu. Innri áreiðanleiki atriðanna var ásættanlegur (Cronbach alfa = 0,65) 

og þau því lögð saman sem mæling á fjölda skipta sem nemendur sögðust hafa lagt 

einhvern í einelti sl. 12 mánuði. Svarmöguleikar fyrir spurningarnar tvær sem 

sameinaðar voru: 0 = Aldrei, 1 = Einu sinni, 2 = Tvisvar sinnum, 3,5 = 3-4 sinnum, 5 

= 5 sinnum eða oftar. 

Frumbreytur rannsóknarinnar voru: Kyn, svarmöguleikar fyrir kyn voru 1 = 

strákur, 0 = stelpa.  

Líkamlegt ofbeldi 

Tvær breytur snéru að líkamlegu ofbeldi. Spurt var hvort einstaklingurinn hefði orðið 

fyrir líkamlegu ofbeldi sl. 12 mánuði og hvort hann hefði beitt einhvern líkamlegu 

ofbeldi sl.12 mánuði. Svarmöguleikar voru: 1 = Aldrei, 2 = 1 sinni, 3 = 2-5 sinnum, 4 

= 6-9 sinnum, 5 = 10-13 sinnum, 6 = 14-17 sinnum, 7 = 18 sinnum eða oftar.  

Virðingarstaða 

Breyturnar ,,Virðingarstaða þín í hópi skólafélaga” og ,,Virðingarstaða þín í hópi 

vina” voru sameinaðar sem meðaltal í eina breytu (Cronbachs alfa = 0,78) og kölluð 

,,Virðingarstaða meðal vina og skólafélaga”. Svarmöguleikar voru:  1 = Miklu hærri 

en aðrir, 2 = Töluvert hærri en aðrir, 3 = Svolítið hærri en aðrir, 4 = Álíka og aðrir, 5 

= Svolítið lægri en aðrir, 6 = Töluvert lægri en aðrir, 7 = Miklu lægri en aðrir. 

Foreldrar 

Breyturnar ,,Ég er með foreldri/foreldrum utan skólatíma á virkum dögum” og ,,Ég er 

með foreldri/foreldrum um helgar” voru lagðar saman í eina breytu (Cronbachs alfa = 

0,80) og kölluð ,,Tíma varið með foreldrum”. Svarmöguleikar voru: 1 = Nær aldrei, 2 

= Sjaldan, 3 = Stundum, 4 = Oft, 5 = Nær alltaf. 

Breytur um athygli og stuðning frá foreldrum voru sameinaðar sem meðaltal í 

eina breytu (Cronbachs alfa = 0,86) sem var kölluð ,,Athygli og stuðningur foreldra”. 

Þá var spurt hversu auðvelt eða erfitt væri fyrir einstaklingin að fá eftirtalið hjá 

foreldrum sínum:  ,,Umhyggju og hlýju”, ,,Samræður um persónuleg málefni”, 

,,Ráðleggingar varðandi viðfangsefni” og ,,Aðstoð við ýmis verk”. Svarmöguleikar 

voru: 1 = Mjög erfitt, 2 = Frekar erfitt, 3 = Frekar auðvelt, 4 = Mjög auðvelt.  

Það voru tvær breytur sem snéru að drykkju foreldra. Þá voru þátttakendur 

spurðir hvort móðir eða faðir drykkju áfengi þannig að þau yrðu drukkin. 

Svarmöguleikarnir voru: 0 = Nei aldrei (a.m.k. ekki svo ég viti), 1 = Já sjaldan, 2 = Já 

stundum, 3 = Já oft, 4 = Já mjög oft.  

Líðan 

Það voru 10 breytur til að skoða líðan þátttakenda gagnvart sjálfum sér og var þeim 

skipt í fimm jákvæðar breytur (Cronbachs alfa= 0,90) og fimm neikvæðar (Cronbachs 

alfa=0,86). Jákvæðu breyturnar voru svo teknar saman í eina breytu sem var kölluð 

,,Jákvæð sjálfs-líðan” og neikvæðu breyturnar teknar saman í eina breytu sem var 

kölluð ,, Neikvæð sjálfs-líðan”. Í jákvæðu breytunum voru þátttakendur spurðir 

hversu vel eftirfarandi staðhæfingar áttu við um þá: Mér finnst ég vera að minnsta 

kosti jafn mikils virði og aðrir, Mér finnst ég hafa marga góða eiginleika, Ég get gert 

hlutina jafn vel og flestir aðrir, Ég hef jákvæða afstöðu til sjálfs/sjálfrar mín, Þegar allt 

kemur til alls er ég ánægð(ur) með sjálfa(n) mig. Í neikvæðu breytunum voru 

þátttakendur voru spurðir hversu vel eftirfarandi staðhæfingar áttu við um þá: Þegar 

allt kemur til alls sýnist mér ég vera misheppnaður/misheppnuð, Mér finnst það ekki 

vera margt sem ég get verið stolt(ur) af, Ég vildi óska að ég bæri meiri virðingu fyrir 

sjálfum mér, Stundum finnst mér ég sannarlega vera einskis nýt(ur), Stundum finnst 

mér ég einskis virði. Svarmöguleikarnir fyrir jákvæðu og neikvæðu breyturnar voru: 4 

= Á mjög vel við um mig, 3 = Á frekar vel við um mig, 2 = Á frekar illa við um mig, 

1 = Á mjög illa við um mig.   

Framkvæmd 

Spurningalistinn var sendur til allra grunnskóla á landinu og lagður fyrir alla 

nemendur í  9. og 10. bekk. Kennarar lögðu spurningarlistann fyrir í sínum skóla. 

Þátttakendur voru beðnir um að svara öllum spurningum eftir bestu getu og að biðja 

um aðstoð ef þess var þörf. Ítrekað var fyrir þátttakendum að skrifa ekki nafn sitt eða 

kennitölu á listann svo ekki væri hægt að rekja svörin til þeirra. Með hverjum 

spurningalista fylgdi ómerkt umslag sem þátttakendur áttu að nota fyrir 

spurningalistann þegar þeir höfðu lokið við að fylla hann út.  

Tölfræði úrvinnsla 

Fylgni var notuð til að prófa tilgátur og margvíð aðhvarfsgreining til að kanna 

áhrif frumbreyta á hversu oft nemendur skýrðu frá að hafa lagt einhvern í einelti sl. 12 

mánuði. Kannað var hvort forsendur aðhvarfsgreiningar héldu og kom í ljós að svo 

var. 

Niðurstöður 

Að meðaltali sagðist hver nemandi hafa verið með í hópi að stríða og/eða að meiða 

einstakling 0,4 sinnum sl. 12 mánuði. 

Fylgni milli hversu oft nemendur skýrðu frá því að hafa lagt í einelti og 

frumbreyta má sjá í Töflu 1. Í ljós kom stuðningur við allar tilgátur nema eina, sú 

tilgáta var að þeir unglingar sem líða betur með sjálfa sig eru líklegri til að skýra oftar 

frá því að hafa lagt í einelti. Öfugt við þá tilgátu þá skýrðu unglingar með jákvæðari 

sjálfs líðan frá færri skiptum sem þeir lögðu einhvern í einelti sl. 12 mánuði og 

unglingar með neikvæðri sjálfs líðan skýrðu frá fleiri skiptum sem þeir höfðu lagt 

einhvern í einelti sl. 12 mánuði. 

Í samræmi við aðrar tilgátur þá sögðust þeir unglingar sem höfðu varið minni 

tíma með foreldrum sínum oftar hafa lagt í einelti sl. 12 mánuði; þeir unglingar sem 

sögðust fá litla athygli og stuðning frá foreldrum skýrðu oftar frá því að hafa lagt í 

einelti sl. 12 mánuði; þegar aukin áfengisneysla var hjá móður þá skýrðu unglingar 

oftar frá því að hafa lagt í einelti sl. 12 mánuði; því oftar sem unglingar skýrðu frá því 

að hafa orðið fyrir líkamlegu ofbeldi sl. 12 mánuði því oftar sögðust þeir hafa lagt í 

einelti; þeir unglingar sem sögðust njóta mikillar virðingar frá vinum og skólafélögum 

skýrðu oftar frá því að hafa lagt í einelti sl. 12 mánuði (sjá Töflu 1).  

Tafla 1.  

Fylgni frumbreyta við hversu oft nemendur skýra frá að hafa lagt í einelti sl. 12 
mánuði 

  Einelti 

Tíma varið með foreldrum -0,13 

Athygli og stuðningur foreldra -0,15 

Drykkja föður  0,10 

Drykkja móður  0,12  

Að hafa orðið fyrir líkamlegu ofbeldi sl. 12 mánuði  0,29 

Virðingarstaða meðal vina og skólafélaga -0,09 

Jákvæð sjálfs-líðan -0,05 

Neikvæð sjálfs-líðan  0,06 

Athugasemd. Fylgnin var tölfræðilega marktækar miða við p < 0,001.  
 

Gerð var margvíð aðhvarfsgreining til þess að kanna áhrif frumbreyta á það 

hversu oft nemendur skýrðu frá því að hafa lagt í einelti sl. 12 mánuði. Í Töflu 2 má 

sjá þær frumbreytur sem höfðu áhrif á hversu oft nemendur skýrðu frá því að hafa lagt 

í einelti sl. 12 mánuði umfram aðrar frumbreytur úr fylgnifylkinu og að viðbættu kyni. 

Strákar skýrðu oftar frá því að hafa lagt í einelti sl. 12 mánuði en stelpur. Því minni 

tíma sem unglingar vörðu með foreldrum sínum því oftar skýrðu þeir frá því að hafa 

lagt í einelti sl. 12 mánuði. Því minni athygli og stuðning sem unglingar fengu frá 

foreldrum sínum því oftar skýrðu þeir frá því að hafa lagt í einelti sl. 12 mánuði. Með 

aukinni drykkju móður skýrðu unglingar oftar frá því að hafa lagt í einelti sl. 12 

mánuði. Því oftar sem unglingar skýrðu frá því að hafa orðið fyrir líkamlegu ofbeldi 

því oftar sögðust þeir hafa lagt í einelti sl. 12 mánuði. Því hærri sem virðingarstaða 

var í hópi vina og skólafélaga því oftar skýrðu nemendur frá því að hafa lagt í einelti 

sl. 12 mánuði.  

Leiðrétt R2  var 19,9% og því kann margt annað að skýra hvers vegna 

nemendur leggja í einelti.  

Tafla 2.  
 
Niðurstöður úr aðhvarfsgreiningu þar sem fylgibreytan var hversu oft nemendur voru 
með í hóp að stríða og/eða meiða einstakling sl. 12 mánuði 
  B Std. Error Beta 

Fasti  0,34** 0,11 

 Kyn  0,19*** 0,03  0,08 

Tíma varið með foreldrum -0,02** 0,01 -0,04 

Athygli og stuðningur foreldrum -0,12*** 0,02 -0,06 

Drykkja móður  0,08*** 0,02  0,06 

Að hafa orðið fyrir líkamlegu ofbeldi  0,6*** 0,02  0,38 

Virðingarstaða meðal vina og skólafélaga -0,08*** 0,02 -0,06 

**p < 0,01 *** p < 0,001 
 

Umræða 

Tilgangur rannsóknarinnar var að skoða mögulega áhrifaþætti þess að 

unglingar á Íslandi leggja í einelti. Þá var megin áherslan á það að skoða áhrif 

hegðunar foreldra á að unglingar leggja í einelti. Niðurstöður benda til að þeir 

áhrifaþættir sem kannaðir voru á því að unglingar á Íslandi leggi í einelti séu svipaðir 

og annars staðar. Niðurstöður voru að mestu leyti í samræmi við tilgátur 

rannsóknarinnar.  

Fyrsta tilgátan stóðst þar sem þeir unglingar sem vörðu minni tíma með 

foreldrum sínum voru líklegri til að skýra oftar frá því að hafa lagt í einelti. Fyrri 

rannsóknir hafa sýnt að það að foreldrar verji tíma með unglingum sínum styrkir 

félagsleg tengsl og dregur úr andfélagslegri hegðun eins og því að leggja í einelti 

(Álfgeir Logi Kristjánsson, Inga Dóra Sigfúsdóttir og Jón Sigfússon, 2006; Christie-

Mizell, 2004; Mancini og Huebner, 2004).  

Önnur tilgátan, það að unglingar sem fá minni athygli og stuðning frá 

foreldrum eru líklegri til að skýra oftar frá því að hafa lagt í einelti, stóðst líka og er í 

samræmi við niðurstöður fyrri rannsókna (Ball o.fl., 2008; Demaray og Malecki, 

2003; Rigby, 1994).  

Þriðja tilgátan stóðst einnig en með aukinni neyslu áfengis hjá móður aukast 

líkur á að unglingar skýri oftar frá því að hafa lagt í einelti. Aukin áfengisneysla föður 

tengist að vísu því að unglingar skýri oftar frá því að hafa lagt í einelti (sjá töflu 1) en 

þegar að hún er keyrð saman með öðrum frumbreytum í aðhvarfsgreiningu hefur hún 

ekki áhrif á meðan neysla móður hefur áhrif (sjá töflu 2). Það er vísbending um að 

óhófleg drykkja móður hafa neikvæðari áhrif en óhófleg drykkja föður (Macleod o.fl., 

2008). Ástæðan fyrir þessu gæti verið sú að mæður eyða að jafnaði lengri tíma með 

börnum sínum en kanadísk rannsókn sýndi að feður verja að meðaltali 3,9 

klukkutímum á dag með börnum sínum en mæður að meðaltali 6,1 klukkutímum 

(Zuzanek, 2001).  

Fjórða tilgátan stóðst, því oftar sem unglingar skýrðu frá því að hafa orðið 

fyrir líkamlegu ofbeldi sl. 12 mánuði því líklegra var að þeir skýrðu oftar frá því að 

hafa lagt í einelti. Vandinn er hinsvegar sá að ekki voru bein tengsl við 

heimilisaðstæður og því ekki hægt að fullyrða að gerandinn sé að endurtaka neikvæða 

hegðun foreldra eins og fyrri rannsóknir benda til (Dogan, Conger, Kim og Masyn, 

2007; Mustanoja o.fl., 2011; Olweus, 1994). 

Fimmta tilgátan stóðst, en þeir unglingar sem njóta meiri virðingar frá 

jafningjum eru líklegri til að skýra oftar frá því að hafa lagt í einelti sem er í samræmi 

við niðurstöður rannsóknar Vaillancourt, Hymel og McDougall (2003). 

Sjötta tilgátan stóðst hinsvegar ekki en þeir unglingar sem liðu betur með 

sjálfan sig reyndust ekki líklegri til að skýra oftar frá því að hafa lagt í einelti. 

Heimildum ber þó ekki saman um það hvort þeir sem leggja í einelti séu með hátt 

sjálfsálit (Estévez, Murgui og Musitu, 2009; Pearce og Thompson, 1998; Slee, 1995) 

eða lágt sjálfsálit (Mynard og Joseph, 1997; O'Moore, 2000).  

Styrkleikar þessarar rannsóknar eru meðal annars að engar svipaðar rannsóknir 

sem snúa að gerendum eineltis hafa verið gerðar hérlendis áður. Einnig nær 

rannsóknin yfir gífurlegan fjölda þátttakanda (n = 7.514) og því lýsandi fyrir flesta 

unglinga á aldrinum 14-16 ára á þeim tíma sem rannsóknin var gerð. 

Veikleikar rannsóknarinnar voru til dæmis að mæling á einelti hefði mátt vera 

betri. Spurt var hversu oft nemendur voru með í hópi að stríða og/eða meiða 

einstakling síðastliðna 12 mánuði. Þó þetta sé þáttur í einelti þá nær þetta atferli ekki 

að fullu yfir einelti. Sem dæmi er ekki ljóst hvort einstaklingarnir meti það svo að þeir 

séu að meiða þegar þeir beita andlegu ofbeldi (Naylor, Cowie, Cossin, Bettencourt og 

Lemme, 2006) eða þegar verið er að útiloka einn eða fleiri úr hóp (Williams og 

Kennedy, 2012). Ef þetta væri tekið til greina myndu stelpur (Vaillancourt og Hymel, 

2006) ef til vill leggja svipað oft í einelti og strákar (sjá töflu 2). Eins eru þakáhrif þar 

sem svarmöguleikar ná aðeins til 10 sinnum eða oftar, næmari mælistika myndi því 

gagnast betur.  

Líkanið skýrir um 20% sem bendir til að margt annað hafi áhrif á það að 

unglingar leggji í einelti. Þá er ein breyta sem skýrir stóran hluta af dreifingunni og er 

hún um ofbeldi, önnur eineltisspurningin snérist einnig um ofbeldi (það að meiða 

einhvern) og gæti því einstaklingurinn verið að svara ofbeldi með ofbeldi án þess að 

það tengdist beint einelti. Aðrir þættir hafa lítil áhrif sem kann ef til vill að vera vegna 

þess að einelti er flókið og verður ekki vel skýrt með nokkrum þáttum. Mikilvægt er 

að greina betur þá þætti hérlendis sem hafa áhrif á það að einstaklingar leggja í einelti 

svo hægt sé að sníða forvarnir og aðgerðaráætlanir eftir því. Eins mætti endurtaka 

rannsóknina á yngra úrtaki þar sem gögnin eru frá 2009 og athuga þá hvort svipaðar 

niðurstöður fáist. 

